
ELAUN DAN BAYARAN ANGGOTA PERKHIDMATAN AWAM 

WP1.1 TUNTUTAN ELAUN, KEMUDAHAN DAN BAYARAN UNTUK 
PASANGAN YANG MENGIRINGI PEGAWAI BAGI MENGHADIRI 
MAJLIS RASMI 

 

 
1. PENDAHULUAN 

 
Pekeliling ini bertujuan untuk menetapkan syarat-syarat tuntutan elaun, 
kemudahan dan bayaran kepada Pasangan yang mengiringi Pegawai untuk 
menghadiri Majlis Rasmi. 

 
 

2. TAFSIRAN 
 

Dalam Pekeliling ini, melainkan jika konteksnya menghendaki makna yang 
lain - 

2.1 "Ketua Jabatan" ertinya seseorang pegawai yang mengetuai sesuatu 
jabatan atau mana-mana pegawai yang diwakilkan kuasa secara 
bertulis oleh Ketua Jabatan untuk bertindak bagi pihaknya, dan 
sesuatu Jabatan itu termasuklah – 

(i) sesuatu Kementerian; 
(ii) sesuatu Jabatan Persekutuan di peringkat Persekutuan, 

wilayah, negeri atau daerah dalam Persekutuan; 
(iii) sesuatu Jabatan Persekutuan di luar negara; dan 
(iv) mana-mana entiti lain dalam perkhidmatan awam sebagaimana 

yang ditentukan oleh Ketua Pengarah Perkhidmatan Awam; 
 

2.2 “Majlis Rasmi” ertinya program/ upacara/ lawatan rasmi di peringkat: 
 

i. Persekutuan yang melibatkan Kebawah Duli Yang Maha Mulia 
Seri Paduka Baginda Yang di-Pertuan Agong/Yang Amat 
Berhormat Perdana Menteri; dan 

 
ii. Negeri yang melibatkan Duli Yang Maha Mulia Sultan-sultan/ 

Raja-raja/ Yang di-Pertua Negeri-negeri/ Tuan Yang Terutama 
Yang di-Pertuan Besar Negeri/ Yang Amat Berhormat Menteri- 
menteri Besar/Ketua-ketua Menteri. 

 
2.3 “Pasangan” ertinya suami atau isteri kepada Pegawai; 

 
2.4 “Pegawai” ertinya semua kategori pegawai yang sedang berkhidmat 

yang dilantik oleh Suruhanjaya secara tetap, sementara atau kontrak; 

2.5 “Pekeliling Bertugas Rasmi yang berkaitan” ertinya: 

 
i. bagi Pegawai dalam Perkhidmatan Awam selain Polis Diraja 

Malaysia dan Angkatan Tentera Malaysia 
- Pekeliling Perbendaharaan WP1.4: Kadar Dan Syarat 

Tuntutan Elaun, Kemudahan Dan Bayaran Kepada Pegawai 
Perkhidmatan Awam Kerana Menjalankan Tugas Rasmi 
(Tidak Termasuk Tentera dan Polis) dan pindaannya; 

ii. bagi Pegawai Polis Diraja Malaysia 
- Pekeliling Perbendaharaan WP1.5: Kadar Dan Syarat 

Tuntutan Elaun, Kemudahan Dan Bayaran Kepada Pegawai 
Perkhidmatan Polis Diraja Malaysia Kerana Menjalankan 
Tugas Rasmi dan pindaannya; dan 

iii. bagi Pegawai Angkatan Tentera Malaysia 
- Perintah Majlis Angkatan Tentera Bil. 2 Tahun 2020: Kadar 

Dan Syarat Tuntutan Elaun, Kemudahan Dan Bayaran 
Kepada Anggota Angkatan Tentera Malaysia Kerana 
Menjalankan Tugas Rasmi dan pindaannya. 

 
 

3. SYARAT-SYARAT TUNTUTAN 
 

3.1 Pegawai yang dititah/diarahkan untuk menghadiri Majlis Rasmi 
layak menuntut elaun, kemudahan dan bayaran bagi pihak 
Pasangan yang mengiringi Pegawai untuk menghadiri Majlis Rasmi 
mengikut kelayakan Pegawai. 

 
3.2 Kelayakan tuntutan adalah tertakluk kepada syarat-syarat berikut: 

 
i. pegawai dititah/diarahkan untuk menghadiri Majlis Rasmi dan 

dikehendaki membawa Pasangan bersama; 

ii. Majlis Rasmi yang dihadiri oleh Pegawai melibatkan kehadiran 
orang-orang kenamaan berikut: 

 

Persekutuan Negeri/Daerah 

i. Kebawah Duli Yang Maha 
Mulia Seri Paduka Baginda 
Yang di-Pertuan Agong; atau 

ii. Yang Amat Berhormat 
Perdana Menteri. 

i. Duli Yang Maha Mulia Sultan- 
sultan/  Raja-raja/  Yang 
di-Pertuan Besar Negeri/ Tuan 
Yang   Terutama   Yang 
di-Pertua Negeri-negeri; atau 

ii. Yang Amat Berhormat 
Menteri-menteri Besar/Ketua- 
ketua Menteri. 

iii. Pegawai yang layak untuk membuat tuntutan ini adalah 

seperti berikut: 
 

a) Ketua Setiausaha Negara; 
b) Ketua-ketua Setiausaha Kementerian; 
c) YB Setiausaha Kerajaan Negeri; 
d) Ketua-ketua Jabatan di peringkat Persekutuan, Negeri 

dan Daerah; atau 
e) wakil kepada pegawai di perenggan 3.2 (iii) (a) hingga (d) 

sekiranya Pegawai yang dititah/diarahkan tidak dapat 
hadir. 

 

 
4. TANGGUNGJAWAB KETUA JABATAN 

Ketua Jabatan hendaklah memastikan bahawa tuntutan yang dikemukakan 
oleh Pegawai adalah teratur, munasabah dan berpatutan serta mematuhi 
syarat-syarat yang ditetapkan di dalam Pekeliling ini. 

 
 

5. TARIKH KUAT KUASA 

Pekeliling ini berkuat kuasa mulai 1 April 2022 dan Pekeliling 
Perbendaharaan WP1.1 bertarikh 3 Julai 2014 adalah dibatalkan. 

